
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

discusses legal, educational and social measures to combat gender violence. It is argued that it is possible to build 
a healthy and stable society by ensuring gender equality. The article is useful for specialists involved in gender 
issues, educators and the general public. 

Annotatsiya. Maqolada gender zoʻravonligi tushunchasi, uning turlari va ijtimoiy hayotdagi salbiy taʼsiri tahlil 
qilinadi. Shuningdek, gender zoʻravonligiga qarshi kurashishning huquqiy, taʼlimiy va ijtimoiy choralari haqida fikr 
yuritiladi. Gender tengligini taʼminlash orqali sogʻlom va barqaror jamiyat qurish mumkinligini asoslanadi. Maqola 
gender masalalari bilan shugʻullanuvchi mutaxassislar, pedagoglar va keng jamoatchilik uchun foydalidir.  

Kalit soʻzlar: Gender zoʻravonligi, inson huquqlari, tenglik, jismoniy tazyiq, ruhiy bosim, huquqiy choralar, 
jamiyat, ayollar huquqi. 

Kirish. Bugungi kunda gender tengligi va inson huquqlarini taʼminlash masalalari global 

miqyosda dolzarb mavzulardan biri boʻlib qolmoqda. Ayniqsa, gender zoʻravonligi kabi salbiy 

holatlarning mavjudligi nafaqat alohida shaxslar, balki butun jamiyat taraqqiyotiga toʻsqinlik 

qilmoqda. Gender zoʻravonligi – bu shaxsning jinsi asosida unga nisbatan sodir etiladigan 

jismoniy, ruhiy, iqtisodiy yoki jinsiy tazyiqlarning jamlanmasidir. Ushbu maqolada gender 

zoʻravonligining asosiy koʻrinishlari, uning oqibatlari hamda unga qarshi kurashish yoʻllari 

yoritib beriladi. 

Adabiyotlar tahlili va metodologiya. Gender zoʻravonligiga qarshi kurash choralari 

deganda, ayollar va qizlarga nisbatan jinsga asoslangan tazyiq tahdid, zoʻrlik, kamsitish yoki 

haqorat kabi har qanday salbiy harakatlarning oldini olish, kamaytirish va ularni bartaraf 

etishga qaratilgan huquqiy, ijtimoiy, taʼlimiy va madaniy chora – tadbirlar tushuniladi. 

Mazkur masala doirasida faoliyat olib borayotgan tashkilotlar ham dunyoda yuzaga 

kelayotgan muammolar, turli bosimlar, inqirozlar taʼsirida qolayotgan ayollarni himoya 

qilishga asosiy eʼtiborni qaratib kelishmoqda. “BMT Ayollar” Birlashgan Millatlar 

Tashkilotining gender tengligi va ayollar huquqlarini kengaytirishga bagʻishlangan tashkiloti 

mavjud boʻlib, mazkur sohada samarali faoliyat olib bormoqda. Shuningdek, Birlashgan 

Millatlar Tashkilotining Aholi jamgʻarmasi, Jahon sogʻliqni saqlash tashkiloti (JSST) gender 

zoʻravonligi boʻyicha keng koʻlamli tadqiqotlar olib boradi va doimiy hisobotlar eʼlon qiladi. 

Mamlakatimizda ham Respublikada oila va xotin-qizlarga oid davlat siyosatini yangi 

bosqichga olib chiqish, ularning muammolariga tizimli yechim topish, vakolatli organlar 

faoliyatini samarali tashkil etish va muvofiqlashtirish maqsadida Oʻzbekiston Respublikasi 

Prezidentining 2022-yil 1-martdagi “Oila va xotin-qizlar bilan ishlash, mahalla va nuroniylarni 

qoʻllab-quvvatlash tizimini takomillashtirish chora-tadbirlari toʻgʻrisida”gi PF-81-sonli 

Farmoni hamda “Oila va xotin-qizlar davlat qoʻmitasi faoliyatini tashkil etish toʻgʻrisida”gi  

PQ-146-sonli Qaroriga muvofiq  Oʻzbekiston Respublikasi Oila va xotin-qizlar davlat qoʻmitasi, 

uning Qoraqalpogʻiston Respublikasi, viloyatlar, Toshkent shahar boshqarmalari va tuman 

(shahar) boʻlinmalari tashkil etilgan.  

Muhokama. Gender zoʻravonligining asosiy koʻrinishlari mavjud. Gender zoʻravonligi – 

bu insonning jinsi yoki ijtimoiy roli asosida unga nisbatan koʻrsatiladigan salbiy munosabat va 

tazyiq shakllarining yigʻindisidir. Bu turdagi zoʻravonlik koʻpincha yashirin tarzda roʻy beradi 

va koʻpchilik uni oddiy holat yoki “shaxsiy ish” deb qabul qilgani sababli oʻz vaqtida 

aniqlanmaydi. Quyida gender zoʻravonligining asosiy shakllari keltiriladi: 

Jismoniy zoʻravonlik — bu zoʻravonlik turi eng koʻzga koʻrinadigan va tan olinadigan 

shakldir. Unga urish, itarish, kaltaklash, tanaga jarohat yetkazish kabi harakatlar kiradi. 

Koʻpincha oilaviy muhitda er-xotin orasida yoki ota-ona tomonidan bolalarga nisbatan sodir 

etiladi. Bunday harakatlar inson salomatligiga jiddiy zarar yetkazadi va baʼzida oʻlim bilan ham 

yakunlanishi mumkin. 

Ruhiy (psixologik) zoʻravonlik — ruhiy tazyiq koʻpincha jismoniy zoʻravonlikka 

qaraganda koʻproq yashirin boʻladi. Bunga haqorat qilish, kamsitish, tahdid qilish, qichqirish, 

doimiy nazorat ostida saqlash, izolyatsiya qilish kabi harakatlar kiradi. Bu shakldagi zoʻravonlik 

insonning oʻziga boʻlgan ishonchini pasaytiradi, depressiya, xavotir, hatto oʻz joniga qasd qilish 

holatlariga olib kelishi mumkin. 

Jinsiy zoʻravonlik — bu shaxsning roziligisiz unga nisbatan jinsiy harakatlarni amalga 

oshirishdir. Bunga jinsiy tajovuz, nikohda boʻlganiga qaramay aloqaga majburlash, jinsiy 

tahdidlar, kamsituvchi izohlar kiradi. Bu turdagi zoʻravonlik odatda jamiyatda yopiq mavzu 

sifatida qabul qilinadi, natijada jabrlanuvchilar koʻpincha jim yurishga majbur boʻladilar. 

Ijtimoiy zoʻravonlik – shaxsning ijtimoiy hayotdagi erkinligini cheklashdir. Doʻstlar bilan 

uchrashish, taʼlim olish, ishga kirish, internetdan foydalanish kabi huquqlarning cheklanishi bu 

shakldagi tazyiqdir. Ayrim hollarda oilaning, jamiyatning yoki hatto diniy qarashlarning bosimi 

ostida odamlar oʻz shaxsiy hayotini erkin tashkil eta olmaydilar. 

Gender zoʻravonligiga qarshi kurash choralari bor. Gender zoʻravonligiga qarshi 

kurashish – bu nafaqat huquqiy tizim, balki butun jamiyat zimmasiga yuklangan muhim 

vazifadir. Zoʻravonlikka qarshi chora-tadbirlar tizimli, barqaror va koʻp yoʻnalishli boʻlishi 

zarur. Gender zoʻravonligiga qarshi samarali kurashning eng muhim yoʻllaridan biri – bu 

qonunchilikni kuchaytirish va mavjud qonunlarni amalda qoʻllashdir. Zoʻravonlikka qarshi 

maxsus qonunlar, jinoyat kodeksiga kiritilgan oʻzgartirishlar, himoya orderlari va tezkor 

aralashuv mexanizmlari jabrlanuvchini himoya qilishda muhim rol oʻynaydi. Shuningdek, 

huquqni muhofaza qiluvchi organlar xodimlarini gender masalalari boʻyicha muntazam oʻqitish 

kerak [1; 2-6-б.]. 

Oʻzbekiston Respublikasining “Xotin-qizlar va erkaklar uchun teng huquq hamda 

imkoniyatlar kafolatlari toʻgʻrisida”gi OʻRQ-562-sonli qarorida xotin-qizlar va erkaklar uchun 

teng huquq hamda imkoniyatlarni taʼminlash sohasidagi davlat siyosatining asosiy yoʻnalishlari 

keltirib oʻtilgan boʻlib, ular mazkur sohadagi normativ-huquqiy bazani shakllantirish va 

takomillashtirish, mazkur sohadagi davlat dasturlarini, milliy harakatlar rejalarini va 

strategiyalarni ishlab chiqish hamda amalga oshirish, xotin-qizlar va erkaklar uchun teng 

huquq hamda imkoniyatlar madaniyatini shakllantirish, jamiyat va davlat ishlarini 

boshqarishda xotin-qizlar va erkaklarning teng ishtirok etishini taʼminlash kabilarni oʻz ichiga 

oladi. Bundan tashqari, mehnatga oid va oilaviy majburiyatlarni birga bajarishda xotin-qizlar 

va erkaklar uchun teng huquq hamda imkoniyatlarni taʼminlash, oilani, bolalikni ijtimoiy 

jihatdan himoya qilish va qoʻllab-quvvatlash, masʼuliyatli onalik va otalikni shakllantirish, jins 

boʻyicha bevosita va bilvosita kamsitishga qaratilgan axborotdan jamiyatni himoya qilish davlat 

siyosating asosiy yoʻnalishi etib belgilangan [2; 3-4-б.]. 

Oʻzbekiston Respublikasi Oliy Majlisi Senatining “2030-yilga qadar Oʻzbekiston 

Respublikasida gender tenglikka erishish strategiyasini tasdiqlash haqida” SQ-297-IV-sonli 

Qarori mavjud boʻlib, unda gender strategiyasining maqsadi va vazifalari keltirib oʻtilgan. 

Gender strategiyasining asosiy vazifalari xotin-qizlarning yer va mulkka nisbatan egalik qilish 

imkoniyatlarini kengaytirish, jamiyat hayoti va faoliyatining barcha sohalarida, shu jumladan 

siyosat, iqtisodiyot, huquq, madaniyat, taʼlim, ilm-fan hamda sport munosabatlarida xotin-

qizlarning erkaklar bilan teng ishtirok etishlarini qoʻllab-quvvatlash, qaror qabul qilishda 

ularning yetakchilik qilishlari uchun teng imkoniyatlarni yaratish, xotin-qizlarning siyosiy 

faolligini oshirish, ularning jamiyatdagi oʻrni bilan bogʻliq salbiy qarashlarni oʻzgartirish, aholi 

bandligi sohasida xotin-qizlar va erkaklar uchun kafolatlangan teng huquq hamda 

imkoniyatlarni, shuningdek, munosib ish oʻrinlarini yaratish, ayollar tadbirkorligini 

rivojlantirish, xotin-qizlarning tijorat banklaridan kredit olishga boʻlgan imkoniyatlarini 

kengaytirish kabilarni oʻz ichiga oladi.  

Bundan tashqari qarorda xotin-qizlar va erkaklarni butun umri davomida oʻqishga 

boʻlgan imkoniyatlarini ragʻbatlantirish, ularning oilani rejalashtirish borasidagi tibbiy 

madaniyatini oshirish va reproduktiv salomatligini mustahkamlash, ular oʻrtasida sogʻlom 

turmush tarzini yuksaltirish, odam savdosi va majburiy mehnatga qarshi kurashish, tazyiq va 

zoʻravonlikni oldini olish, ularni aniqlash va barham berish boʻyicha samarali tashkiliy-huquqiy 

mexanizmlarni yaratish asosiy vazifa etib belgilangan.  

Natijalar. Jamiyatda gender tengligi gʻoyasini shakllantirish uchun maktabgacha taʼlim 

muassasalaridan boshlab, oliy taʼlimgacha boʻlgan barcha bosqichlarda genderga oid bilimlar 

berilishi lozim. Oʻquvchilar va talabalar orasida gender stereotiplari, zoʻravonlik oqibatlari va 

inson huquqlari mavzularida ochiq suhbatlar, treninglar tashkil etilishi kerak. Bundan tashqari, 

ota-onalarning oʻzi ham ushbu masalada maʼrifatli boʻlishi zarur. Oʻzbekiston Respublikasi Oliy 

Majlisi Senatining “2030-yilga qadar Oʻzbekiston Respublikasida gender tenglikka erishish 

strategiyasini tasdiqlash haqida” SQ-297-IV-sonli Qarorida bu sohada uzluksiz taʼlim tizimini 

rivojlantirish, xotin-qizlar va erkaklarni butun umr davomida oʻqishga boʻlgan imkoniyatlarini 

ragʻbatlantirish, ijtimoiy himoyaga muhtoj xotin-qizlarni oliy taʼlim bilan qamrab olinishini 

kengaytirish, xotin-qizlarni ilmiy faoliyatga keng jalb qilish, ularning zamonaviy axborot-

kommunikatsiya texnologiyalariga asoslangan dasturiy ishlanmalarini, innovatsion gʻoyalarini, 

ixtirochilik, ratsionalizatorlik faoliyatini qoʻllab-quvvatlash, zamonaviy pedagogik 

texnologiyalar va uslublarni hisobga olgan holda maktabgacha taʼlim, umumiy oʻrta, oʻrta 

maxsus, oliy taʼlim muassasalarining oʻquv dasturlariga gender mavzusini joriy etish orqali 

fuqarolarning genderga oid savodxonligini yuksaltirish kabi vazifalar ustuvor qilib belgilangan.  

Shuningdek, ehtiyoji yuqori boʻlgan sohalarda mahalliy va xorijiy taʼlim muassasalariga 

oʻqishga va malaka oshirishga xotin-qizlarni jalb qilish, mavjud va kelajakda yaratiladigan 

maktab darsliklari, oʻquv-uslubiy materiallar va boshqa nashrlarning jins boʻyicha kamsitishga 

yoʻl qoʻymaslik prinsipiga muvofiq gender ekspertizadan oʻtkazish amaliyotini yoʻlga qoʻyish, 

ijtimoiy himoyaga muhtoj, notinch oilalardan boʻlgan xotin-qizlarni taʼlim olishiga 

koʻmaklashish va ularni kasbga yoʻnaltirish kabi vazifalar ham muhim ahamiyat kasb etadi [3; 

3-32-б.]. 

Zoʻravonlik qurbonlariga faqat huquqiy yordam emas, balki psixologik qoʻllab-

quvvatlash ham muhim. Maxsus ishonch telefonlari, maslahat markazlari, psixologik 

reabilitatsiya markazlari orqali jabrlanuvchilar bilan doimiy aloqada boʻlish, ularga ruhiy 

turgʻunlikni tiklashda yordam berish kerak. Shuningdek, vaqtinchalik boshpana markazlari 

(shelterlar) orqali ularni xavfsiz joyga joylashtirish muhim choralardan biridir. Ommaviy 

axborot vositalari va ijtimoiy tarmoqlar gender tengligini targʻib qilishda kuchli vosita boʻla 

oladi. Gender zoʻravonligi holatlari haqida xabardorlikni oshirish, real hayotiy misollar asosida 

ijtimoiy roliklar tayyorlash, mashhur shaxslar orqali zoʻravonlikka qarshi pozitsiyani ifoda 

etish jamiyatga kuchli taʼsir koʻrsatadi.  

Xulosa. Gender zoʻravonligi – bu zamonaviy jamiyat uchun hal qilinishi zarur boʻlgan 

muhim ijtimoiy muammo hisoblanadi. U nafaqat jabrlanuvchining jismoniy va ruhiy 

salomatligiga, balki butun jamiyatning axloqiy, iqtisodiy va madaniy rivojlanishiga ham salbiy 

taʼsir koʻrsatadi. Gender asosida sodir etiladigan tazyiq va zoʻravonliklarni bartaraf etish uchun 

birinchi navbatda bunday holatlarni tan olish va ularga befarq boʻlmaslik lozim. Gender 

zoʻravonligiga qarshi kurashish faqat davlat organlarining vazifasi emas, balki har bir 

fuqaroning ijtimoiy masʼuliyatidir. Aholi orasida bu borada yetarli tushunchaning shakllanishi, 

taʼlim muassasalarida gender tengligi va inson huquqlari haqida tizimli targʻibot olib borilishi 

muhim ahamiyatga ega. Shuningdek, ommaviy axborot vositalari orqali jamiyatda genderga 

asoslangan zoʻravonlikka nisbatan murosasizlik muhiti yaratish zarur. 

Huquqiy asoslarni kuchaytirish, himoya markazlari faoliyatini kengaytirish, psixologik 

va ijtimoiy yordam xizmatlarini rivojlantirish, gender tengligini targʻib etuvchi taʼlim 

dasturlarini ishlab chiqish va amaliyotga joriy etish gender zoʻravonligining oldini olishda 

samarali vosita boʻla oladi. Shunday ekan, gender zoʻravonligiga qarshi kurashish boʻyicha 

harakatlar muntazam davom etishi, jamiyatda har bir inson oʻzini xavfsiz, qadrlangan va teng 

his qiladigan muhit yaratilishi lozim. Bu esa, oʻz navbatida, barqaror, adolatli va taraqqiy etgan 

jamiyatning shakllanishiga xizmat qiladi. 

